
Ang report nga ini ginkuha sa mga nakalap nga balita sang Ang Bayan (AB) bahin sa mga kaso sang paglapas sa tawhanong kinamatarung nga ginhimo sang Armed Forces of the Philippines (AFP), Philippine National Police (PNP) kag iban pang armadong ahente sang rehimeng US-Marcos Jr halin Hulyo 1 tubtub Disyembre 10 subong nga tuig (163 adlaw). Tuyo sini nga ipakita ang kalapad sang brutalidad kag kalakasan nga gin-agyan sang pumuluyong Pilipino sa unang mga bulan sang rehimen.

Wala sang pagbag-o sa porma kag kaundan sang mga kampanyang pagpamigos sang rehimeng Duterte ang ginapatuman ni Ferdinand Marcos Jr. Wala sang untat ang gera nga kontra-insurhensya sa kaumhan sa porma sang nakapokus nga mga opensiba militar, okupasyon sang mga suldado sa mga baryo, pagpamomba kag pilit nga pagpasurender sa mga sibilyan. Sa aktwal, ginpasingki ni Marcos ang pagpanalakay sang AFP sa ginpanubli niya nga katuyuan nga “dugmukon” ang rebolusyonaryong kahublagan sa katapusan sang 2022.

Padayon nga nagaalagwa ang AFP sa tabon sang National Task Force-Elcac. Sa kaumhan, ginasakop sini ang mga komunidad sang mga mangunguma kag minoryang pumuluyo, kag ginasampawan ang mga lokal nga sibilyang burukrasya para pasundon sa tanan nga mandu kag polisiya sang militar. Sa kasyudaran, wala untat ang pagpang-red-tag sini agud hatagan-rason ang makahas nga pagpang-atake sa mga aktibista, kaaway sa pulitika kag lakip sa ordinaryong pumuluyo.

Pareho sa iya amay nga diktador, wala sang ginapakita nga interes si Marcos Jr sa paggamit sa kalinungan sa pungsod paagi sa pagbukas sang sugilanon pangkalinungan sa tunga sini kag sang National Democratic Front of the Philippines. Gintugutan niya nga mag-alagwa ang ambisyoso nga si Sara Duterte nga nagaduso sang “lokalisado nga sugilanon pangkalinungan” nga wala sang iban kundi masingki nga pagpang-ipit sa mga mangunguma kag tumandok para agawon ang ila mga ulumhan kag dutang ansestral.

Sa listahan sang AB, 47,017 ukon 288 kada adlaw sa abereyds ang nangin biktima sang mga paglapas sa tawhanong kinamatarung sa una nga anum ka bulan ni Marcos. Sa kabilugan, 379 kaso sang mga paglapas sa tawhanong kinamatarung ang nalista sang AB. Halos tatlo ka beses nga mas daku ang numero sang mga kaso kumparar sa nalista nga kaso (137) sa unang tunga sang tuig 2022, pamatuod nga nagasingki ang pagpang-atake sang AFP kag PNP. Mga mangunguma kag minoryang pumuluyo ang pangunahon nga gintarget sang mga pasistang atake sang estado. Daku nga porsyento (47.2%) sang mga biktima halin sa isla sang Negros, suno sa mga report.

Sa abereyds, indi magnubo sa pito ang biktima sang pangpulitika nga pagpamatay kada bulan. Kada semana, halos tatlo ang biktima sang tortyur samtang may ara isa ka biktima sang pagdukot. Ginatantya nga 126 ang biktima sang pagpaandam, pagpamahog kag intimidasyon kada adlaw. Indi magnubo sa 37,144 ang nangin biktima sang pilit nga pagbakwit kag dislokasyon dulot sang malaparan nga militarisasyon kag okupasyon sang militar sa kaumhan.

Madamo pa nga kaso sa kaumhan ang wala mareport dulot sang kasingki sang mga operasyon militar. Wala gin-upod sa listahan nga ini ang mga ginpatay sa ngalan sang “gera kontra droga” nga ginapadayon sang rehimen. Indi man maid-id nga nasakop sa subong nga report nga ini sang Ang Bayan ang madamo nga paglapas sa kinamatarung sang pumuluyong Moro.

Sa report nga ini, gintinguha sang AB nga isa-isahon ang kada paglapas sa isa ka hugpong sang mga insidente. Gingamit sini ang internasyunal nga talaksan sa pagtantya sa numero sang mga biktima sang ebakwesyon kag militarisasyon, kag ang posibleng numero sang mga bata nga apektado.

Pagpatay kag napaslawan nga pagpatay

Indi magnubo sa 45 ang nangin biktima sang pangpulitika nga pagpatay sa bilog nga pungsod sa idalom sang rehimeng Marcos. Mas madamo ini kumparar sa rekord sang biktima sang pagpamatay sa unang bahin sang 2022 (40). Walo sa mga ginpatay, gin-aresto kag ginkulong antes wala-patugsiling nga pagpatay. Apat sa mga biktima ang nag-agi sang tortyur antes ginpatay.

Sa mga ginpatay, 22 ang mga hors de combat (mga kombatant nga wala sang ikasarang nga magbato bangud pilason o may balatian), indi kombatant kag mga retirado sang rebolusyonaryong hublag. Lapas sa internasyunal nga makatawong layi kag pagsulundan sa gera ang tuyo nga pagpatay sa ila. Napulo’g lima (15) man sa mga ginpatay mga mangunguma. Tatlo sa mga biktima mga bata kag isa nagabusong.

Tanan nga mga mangunguma nga ginpatay ginpagwa sang AFP nga mga armadong kombatant sang BHB nga napatay sa himu-himo nga mga engkwentro. Ginbutangan sang mga armas, bala kag iban pang gamit militar ang ila mga patay nga lawas, ginkuhaan sang laragway kag ginpalapta sa social media para pyestahan sang mga troll sang militar.

Isa sa mga naglista sang daku nga numero sang mga biktima ang rehiyon sang Negros kon sa diin 17 ang ginpatay. Lakip diri ang tagapamaba sang Bagong Hukbong Bayan (BHB) sa isla nga si Romeo Nanta (Ka Juanito Magbanua) kag kilala nga mamalaybay kag konsultant sang NDFP nga si Ericson Acosta. Sakop sang operasyon sang 3rd ID sang Philippine Army ang isla sang Negros nga sadto ginpamunuan ni Major General Benedict Arevalo. Si Arevalo gintalana na nga kumander sang AFP Visayas Command sang Nobyembre 14.

Nakalista ang AB sang tatlo ka kaso sang masaker sa pareho nga panahon. Lakip diri ang makasiligni nga pagpatay sang 62nd IB sa 16-anyos nga si Everly Kee Jacolbe upod ang iya 5-bulan nga nagabusong nga iloy nga si Christina Jacolbe kag paryente nga si Roldan Montero sa Sityo Banderahan, Barangay Trinidad, Guihulngan City sang Hulyo 26. Madugay na nga ginalagas sang militar si Christina Jacolbe sa akusasyon nga nagasuporta sa hangaway sang banwa.

Sa kabilugan, lima ang biktima sang tuyo nga pagpatay kag 62 ang biktima sang tortyur. Daku nga mayorya (56) sa mga biktima sang tortyur mga mangunguma sa kaumhan nga ginsakop sang militarisasyon sang AFP. Madamo sa mga kaso sang tortyur pareho nga ginainitan sang suldado o nasumalang samtang nagaoperasyon kag ginbalusan sang pasista nga kapintas sang mga ini.

Pokus: Pagtortyur sa bilog nga pamilya

Sa Surigao del Sur, gindakop kag 13 oras nga gintortyur sang mga tropa sang 75th IB ang pito ka magkapamilya nga mangunguma sa Sityo Katabadan, Barangay San Roque, San Miguel sang Septyembre 18. Ginkuha sila sang mga suldado samtang nagatrabaho sa ila abakahan bisan pa nga naglisensya sila sa mismo nga mga suldado nga sila magatrabaho, bagay nga lapas man sa ila kinamatarung sa hilway nga paghulag. Gindakop kag ginpaantus sang mga suldado si Leboy Montenegro, iya asawa nga si Etshell kag pamilya nga sanday Erlyn kag John Paul. Gintortyur bisan ang duha menor-de-edad nga sanday Archie kag Dennis. Upod sadto sang pamilya Montenegro si Raffy Arcinal nga ginbakol man sang mga suldado. Ginputos si John Paul sa trapal kag ginsipa. Si Leboy naman ginbutangan sang plastik bag sa ulo kag ginpakamang sa atubang sang iya pamilya.

Sa Negros Occidental, masobra apat ka oras nga ginkulong sang 94th IB ang mag-asawa nga Gamay kag Orillo Carpentero upod ang 1-tuig nga anak, kag si Dodong Carpentero, sa kampo militar sa Barangay Camingawan, Kabankalan City sang Septyembre 20. Ginpaidalom sila sa grabe nga sikolohikal nga tortyur. Nagapanguha sang utanon ang mag-utod nga Gamay kag Dodong sang dakpon sila sang masobra 20 suldado. Ginlughod ang guya ni Gamay sa duta sang magtuyo siya nga magsinggit kag magpangayo sang tabang. Alas-9 na sang gab-i sila ginbuhian.

Ginreport sa Oriental Mindoro sang Septyembre 22 ang pagpangbakol sa Mangyan-Hanunuo nga si G. Kitot kag iya anak sa Sityo Gaang, Barangay Panaytayan, Mansalay. Nagapangaong ang mag-amay sang gulpe nga maglusob ang berdugo nga militar. Ginbastos pa sang militar ang asawa ni G. Kitot kag gin-agda nga maghulid samtang ginabakol ang bana niya. Gindukot si G. Kitot sang mga suldado pagkatapos sini. Wala pa sang report kon gintuhaw na siya sang mga suldado.

Pag-aresto, pagdukot, kag pagpaandam, pagpang-ipit, kag intimidasyon

Nakalista ang AB sang 45 kaso sang arbitraryo nga pag-aresto kag detensyon sa ulihi nga bahin sang tuig. Indi magnubo sa 90 ang biktima sa mga kaso nga ini kon sa diin pinakadamo mga mangunguma (52). Baynte ka kaso ang nalista sa Negros Oriental, 13 sa Oriental Mindoro kag siyam sa Surigao del Sur.

Madamo sa mga biktima ginpagwa sang pwersa sang estado nga mga katapu sang hangaway sang banwa. Masami nga ginahimo sang estado ang pagpasaka sang himu-himo nga kaso sang illegal possession of firearms and explosives, pagpatay kag napaslawan nga pagpatay para ikulong ang mga biktima.

Pokus: Adora Faye de Vera

Gindakop sang mga pwersa sang estado si Adora Faye de Vera, 66, isa ka senior nga may balatian nga chronic asthma kag ginabatyag nga mga kumplikasyon. Gindakop siya sang mga pulis sa isa ka balay sa Teachers Village East, Quezon City sang Agosto 24. Si De Vera isa ka mamalaybay kag beterana nga aktibista kontra-diktadurya. Lakip siya sa linibo nga aktibista kag sibilyan nga nag-agi sang pagkulong, tortyur kag paglugos sang panahon sang layi militar. Ginasimbolo niya ang brutalidad sang layi militar sa mga kababainhan nga detenido pulitikal. Sang 1976, gindukot siya sang mga ahente militar kag siyam ka bulan siya nga gintago kag paliwat-liwat nga ginlugos sang mga berdugo antes siya nakapalagyo.

Lakip ang kaso ni De Vera sa mga ginpalab-ot sang mga grupo sa tawhanong kinamatarung sa United Nations Human Rights Council sa Geneva, Switzerland sini lamang nga nagligad nga Nobyembre.

Luwas diri, nalista man sang AB ang 26 nga biktima sang pagdukot sa 12 prubinsya. Lakip sa mga ini sanday Elgene Mungcal sang grupo nga Gabriela kag Ma. Elena “Cha” Cortez Pamposa sang Anakpawis nga gindukot sang ginasuspetsahan nga pwersa sang militar sa Moncada, Tarlac sang Hulyo 3 kag tubtob subong wala pa gihapon gintuhaw.

Kaangut sa kaso sang duha, ginpaboran sang Korte Suprema sang Nobyembre 29 ang ginpasaka nga “writ of amparo” sang ila nga mga paryente para obligahon ang AFP, pulis kag iban pa nga upisyal sang gubyerno nga magpaathag kaangut sa pagkadula sang mga aktibista.

Dugang pa diri, nakalista ang AB sang indi magnubo sa 20,584 biktima sang pagpaandam, pagpang-ipit kag itimidasyon. Sobra nga mas daku ang numero nga ini kon madugang ang linibo nga iban pa nga ginaparada kag pwersahan nga “ginpasurender” sang militar bilang mga katapu o tagasuporta sang BHB sa kaumhan.

Kakugmat sang militar sa mga komunidad

Gamit ang masobra 166 batalyon pangkombat sang AFP kag PNP, ginahakop sang mga operasyong kombat sini ang madamo nga komunidad sa kaumhan. Dulot sang mga ini, nalista ang masobra 41,114 biktima sang pwersahan nga pagpabakwit kag dislokasyon. Mas o menos 26,660 naman ang biktima sang blokeyo sa pagkaon kag ekonomya. Ang mga numero nga ini kabahin lang sa linibo nga biktima sang pagpanalakay sang militar.

Pinakadaku nga kaso sang pwersahan nga pagpabakwit nga nareport ang natabo sa Himamaylan City sang Oktubre (lantawon ang Listahan 3).

Sa Occidental Mindoro, sobra-sobra nga brutalidad sang AFP sa pwersahan nga pagpalayas, dislokasyon kag pagtublag sa pangabuhian sang 8,600 katawo nga nagapuyo sa mga barangay sang Rizal, Aguas, Pitogo kag Manoot sa banwa sang Rizal, Occidental Mindoro sang Nobyembre 6 tubtob 7. Ginkanyon kag gin-istraping sang mga suldado sang 203rd IBde ang amo nga mga lugar.

Sa Basilan, may 1,480 pamilya ang nagbakwit sang Nobyembre 9 sa anum ka barangay sa banwa sang Ungkaya Pukan dulot sang pagpanalakay sang 101st IBde sa mga pwersa sang Bangsamoro Islamic Armed Forces (BIAF) sang Moro Islamic Liberation Front (MILF). Sa isa ka bidyo nga ginpaambit sang isa ka residente, nakatipon ang mga bakwit, nga kadam-an bata, sa munisipyo sa sentro sang banwa.

Ang mga kaso sang pagpabakwit nalista lamang sa lima ka prubinsya. Pat-ud nga mas madamo pa nga mga kaso sini sa iban pang bahin sang banwa.

Samtang, nalista sang AB ang tatlo ka kaso sang aerial bombing sa Bukidnon kag Samar. May ara man nga 36 kaso sang patarasak nga pagpalupok sang pusil sang mga suldado kag 11 nga pagpanganyon.

Sa natabo nga aerial bombing sa Purok 8, St. Peter, Malaybalay City, Bukidnon, nagkaladasma sa pagdalagan ang mga residente bangud tuman kalapit sa ila komunidad ginhulog ang mga bomba sang Nobyembre 16. Naghilinapa ang mga titser kag mga estudyante sa ila mga klasrum samtang nagalibut-libot ang mga helikopter sa ibabaw sang ila baryo.

Militarisado nga Negros

.

Nagsabwag sang kakugmat ang mga yunit sang 3rd ID sa 142 komunidad sa halos sangkap-at ukon 13 sa 57 mga banwa kag syudad sa isla sang Negros sa sulod sang anom ka bulan. Sa Negros Oriental, nalista ang 103 biktima sang paglapas sa 36 nga mga kaso. Samtang sa Negros Occidental naman, 23,969 ang mga biktima sa kabilugan nga 53 mga kaso sang paglapas.

Pinakadaku nga paglapas sa isla ang malaparan nga pagbakwit kag dislokasyon sang halos 18,000 residente sang Barangay Carabalan kag kaiping nga mga komunidad sini sang Oktubre 8. Gindulot ini sang pagbuhos sang masobra 500 tropa sang militar sang 303rd IBde kag pulis pagkatapos ang isa ka armadong inaway sa Barangay Carabalan. Pilit nga ginpalayas sang mga suldado ang mga residente kag ginpwesto sa mga sentro sang ebakwasyon nga bantay-sarado sang mga militar.

Ginpahulag sa amo nga operasyon kombat ang 95th IB, 62nd IB, 16th Scout Ranger Company, Special Action Forces kag lokal nga mga yunit sang pulis. Gintukod sa mga kalsada ang tuman kadamo nga tsekpoynt nga nagpabudlay sa akses sang mga mangunguma sa ila pangabuhian kag mga hayop. Masobra isa ka semana nga naglawig ang mga residente sa mga sentro sang ebakwasyon.

Atake sa mga bata kag nagabusong

Wala sang ginapakasanto ang AFP kag PNP sa mahigko nga gera kontra-insurhensya sini batuk sa rebolusyonaryong hublag. Sa nagkalainlain nga bahin sang pungsod, madamo nga mga bata ang apektado sang operasyon militar kag hayagan nga ginatarget sang armadong gaway sang estado.

Sa lista sang AB, tatlo ka bata ang ginpatay sang mga suldado sa ulihi nga tunga sang tuig. Linibo nga pamatan-on ang nangin biktima sang pilit nga pagbakwit kag dislokasyon dulot sang wala patugsiling nga pagpangluthang, pagpanganyon kag pagpamomba malapit sa ila nga mga komunidad.

Samtang, anom ka nagabusong ang nangin biktima sang mahigko nga gera. Maluwas sa pagpatay sa 5-bulan nga nagabusong nga si Christina Jacolbe, lima ang gindukot sang mga suldado kag tubtob sa subong ginkulong sa wala matumod nga lugar o safehouse. Gin-akusar sila nga katapo kag tagasuporta sang hangaway sang banwa kag ginagamit nga hostage para pwersahon nga magsurender ang ila nga mga asawa o paryente nga myembro sang BHB.

Isa diri si Roselle Polinar, 41, nga gindakop sang militar sang Agosto 26 sa Surigao City. Upod niya sadto ang iya live-in partner kag duha pa nga nagabusong nga sanday Cherilyn Rebita kag Jackilyn Egtob. Ginkulong sila sang 402nd IBde sa safehouse sang militar sa Ata-atahon, Nasipit, Agusan del Norte.

Si Polinar nagbata na apang nagapabilin nga ara sa kostudiya sang militar. Wala sang anuman nga kaso nga ginapasaka sa iya sa mga korte sang gubyerno.

